Јованка ДЕНКОВА
МАКЕДОНСКАТА НАРОДНА ЛИТЕРАТУРА ВО ПРЕДМЕТНАТА НАСТАВА ОД ОСНОВНОТО ОБРАЗОВАНИЕ И НЕЈЗИНАТА РЕЦЕПЦИЈА КАЈ РАЗЛИЧНИ ВОЗРАСНИ ГРУПИ 
САЖЕТАК: Во овој труд се прави анализа на застапеноста на разните жанрови од народната литература во наставата по мајчин (македонски) јазик во основното образование и функцијата за која се користат во наставата. Притоа, акцентот се става на наставната програма од V-VIII одделение во неколку училишта во Штип, Р. Македонија. Преку истражување, спроведено меѓу наставниците кои предаваат во предметната настава, т.е. од V-VIII одделение, се прави обид да се  одговори на прашањата поврзани со рецепцијата на народната литература кај учениците од различни возрасни групи. 

1. Анализа и застапеност на народната литература во основното образование

На првиот стадиум од предметната настава, воведот во народната литература се прави така што, преку читање на разни текстови, учениците осознаваат дека истите можат да бидат прозни и поетски, потоа им се објаснува потеклото на поимот "литература", поделбата на народна и уметничка според тоа кој ја создава, како и одликите на народната литература. На следниот стадуим во оваа возрасна група, на учениците им се експлицираат главните одлики на лирската поезија, со тоа што најпрвин се објаснува потеклото на зборот "лирика", а потоа се укажува на особеностите на лирската песна наспроти епската. Притоа, треба да се води сметка дека учениците, со поезијата се сретнале и во предучилишната возраст, па затоа поезијата треба да се објасни на што е можно поедноставен начин, кој ќе биде доволно разбирлив за детето, но и доволно прецизен (и точен) за да не создаде смут во детските глави подоцна, во повисоките степени од воспитно-образовниот процес (Владова 2001:47). Експликацијата оди во насока на посочување на оние, први и најевидентни особини на лирската песна во поглед на нејзината должина, сликовитост и емотивност, при што се потенцира дека таа се разликува од прозата по тоа што ги изразува мислите и чувствата кои ги опфаќаат радосните и тажните моменти од животот на човекот. За да постигне поетска сликовитост и длабока емоционалност на стихот, народниот пејач творечки ги користи традиоционалните стилски изразни средства на песната (Саздов 1997: 17). 
Во учебникот за петто одделение
 застапени се вкупно седум македонски народни приказни и седум народни песни од кои три се љубовни лирски песни, три се јуначки епски песни и една е митолошка лирска песна. Во песната Турци ја Јана плениле  емоционалноста се доловува преку трагичната судбина на грабнатата девојка, а особено преку повикот на нејзината мајка која по долгогодишната потрага (десет години) единственото што може да ѝ го порача на ќерката која за неа веќе е загубена, е да си ја сочува верата: „Јано, ле мила ќерко, ле,/ако го мениш лицето,/верата да не ја мениш“ (стр21). Во контекст на поставената цел, да се запознаат учениците со особеностите на лирските песни, не се изоставени ни останатите видови лирски песни како, митолошките, љубовните, ....

За да се воведат во митолошките песни, најпрвин, преку разговор, учениците ги кажуваат своите претстави за изгледот на самовилите, па дури им се дава можност и да ја насликаат самовилата онака како што ја замислуваат. Тоа се прави со цел да се препознае, но и да се надгради сознанието за сликовитоста во народната лирика. Кај учениците се развива способноста за сопствена креативност при восприемањето на сликите од песната. Во митолошката песна Самовилско ѕидање како лик се јавува и најпознатиот епски јунак Крале Марко. Иако мошне често самовилите се претставени и како помошници на човекот: им ја бистрат заматената вода, им ги белат и перат облеките на невестите и на жените, лекуваат болни луѓе, им даваат совети на луѓето во неволја, известуваат за заробувањето или загинувањето на некој човек, итн., па дури и оживуваат умрени луѓе (Саздов 1997:44), тие често пати знаеле да им се спротивстават и на најголемите јунаци, а на обичните луѓе да им направат големо зло ако им се најдат на патот. Во оваа песна, Марко Крале, како и во многу други песни доаѓа во судир со самовилата, затоа што сака да му го одземе најмилото. И овде натчовечката физичка сила на Крале Марко отстапува пред моќта на самовилата: „Самовило мила сестро,/Тебе ти се милно молам/Да ми гледаш машко дете/ Тоа ми е прегалено/ Бргу вода да му даваш!“(стр.36). Ова сознание за присутноста на Крале Марко како лик во народната лирика полесно им овозможува да го препознаат и како лик во епското творештво.
Во овој учебник не се изоставени ни љубовните лирски песни во кои исклучиво доминира чувството на љубов. Со тоа чувство учениците се запознаваат преку  примери од типот на песната Чие е она девојче. Овде се работи за еден подвид на љубовна песна. Имено, во македонските љубовни песни среќаваме и повеќе елементи што претставуваат преплетување на градскиот и селскиот амбиент. И идеалот за убавината во одредени средини се разликува во селото и градот. За разлика од градот каде се ценела нежноста, убавиот тен, во селото се барала силна девојка која ќе може да ги извршува тешките домашни и полски работи. Во љубовните песни создадени во селото се пее за љубовните копнежи меѓу младите во селската средина, на жетва, на билје брање на седенки, а во песните настанати во градот се пее за калдрми, кепенци, за занаетите и занаетчиите, за меѓусебните изливи на љубовта меѓу девојките и младите терзивчиња, кондураџии, трговци, па се споменуваат подароците: кондури, шамии, огледала, чешел (Китевски 2000:202-203). Во овој случај станува збор токму за љубовна песна од првиот вид, зашто е присутен моментот на надмудрување меѓу девојката и терзијата, а не изостанува и еротскиот елемент: „Терзии, назли, назрлии,/ колку ми пари сакате,/ фʼстанот да ми шиете,/ без ножица да го кроите,/ без игла да го шиете?“, на што досетливото терзивче ѝ одговара: „Ој ти девојче калешо!/ Ти да ми месиш погача,/ без вода да ја измесиш,/ на гради да ја испечиш,/ за ручек да ја донесеш,/ фʼстанот ти да си земеш!“(стр.50). На оваа возраст учениците се запознаваат и со дијалектните особености на македонскиот јазик и доаѓаат до сознание дека народната лирика е пишувана на народен јазик (дијалекти од западното или источното македонско наречје). 
Се разбира, авторите на учебникот не ги изоставиле и епските песни преку кои кај учениците се буди чувството за богатото историско минато на нашиот народ. Освен страдањата на народот под стегите на бројните насилници и угнетувачи, опеани се и оние примери, најпрвин на индувидуален, а потоа и на колективен отпор. Од јуначките песни е застапена песната Марко купува сабја, во која се испреплетени и лирски елементи преку ликот на самовилата Ѓурѓа, која му помогнала на овој најпознат епски јунак да се здобие со "една остра сабја":...„што се дипли дванаесет дипли,/што се носи во бела пазува,/што ми сече дрво и камења“(стр.37). На еден таков епски јунак му одговарало само најдоброто оружје, па како и во многу други стихови во кои се зборува за неговото потекло, за тоа како Марко Крале си го одбрал најдобриот коњ Шарко, за неговата сопруга која заради неморал ја изгонил од дома, за раѓањето на овој епски јунак со неибежната наречничка прогноза, според која новороденчето на својот татко коските ќе му ги скрши, така и во овие стихови, силно е присутна хиперболизацијата, која кај младите читатели/учениците предизвикува чувство на гордост проткаено со хуморни елементи. Друга таква песна е Иљо војвода која е типична ајдутска песна, во која народниот творец го овековечил ликот на Илија Марков-Малешевски (Дедо Иљо Малешевски) од Берово. Инаку, во нашите македонски ајдутски песни се среќаваат имињата на мнозина ајдутски војводи, главно на оние што дејствувале во XIX век – векот на македонската преродба. И колку бил Иљо војвода сакан и ценет како јунак, можеби, најдобро сведочат завршните стихови во песната. Турските низами, кога пашата ги праќал да појдат во малешевските села и да го фатат Иљо војвода, исплашени, со жален глас, го молеле – подобро да ги испрател во Стамбол со царот да се бореле, а не да ги праќал со Илија да се борат: „Оти е Иљо војвода/ На Крали Марка детето!“(стр.84). Да спореди некого со Крале Марка и да му припише негово колено и потомство, поголема чест и признание за еден борец и јунак народот навистина не знаел (Пенушлиски 1981:331-332). При анализата на овие песни, учениците доаѓаат до сознание дека во епските песни покрај чувствата, доминираат ликови коишто своите доживувања ги преточуваат во интересна приказна за читателот.  
 Во останатиот дел од учебникот, повеќе внимание се обрнува на македонската народна проза на која ѝ е посветена една цела тема со наслов „Сред село на греачка“ каде се застапени четири македонски народни приказни. Согласно воспитно-образовните цели на оваа наставна тема - учениците да се запознаат со богатата ризница на македонското прозно народно творештво, им се презентираат различни видови народни приказни (хумористична, реалистична, фантастична, итн). Така, првата е со наслов Мрзливиот овчар и неа учениците веднаш ја идентификуваат како хумористична и таа кај нив предизвикува смеа, затоа што во неа се исмева негативната особина – фалбаџиство, а поврзано со тоа и некадарноста, неспособноста. Оваа приказна  завршува со поговорката „Фали ме усто, оти ќе те раскинам“ како еден вид наравоучение. И следната приказна Двајца другари, која во основа е реалистична, завршува со поговорката „Правина планина турка“. Во неа акцентот е ставен на другарството како позитивна човечка особина, како сила пред која и царевите ги повлекуваат своите одлуки. Откако учениците осознаваат дека заради големото другарство, на кое им завидувале луѓето, е причина едниот од другарите да попадне невин во затвор, им се предочува уште една важна доблест, а тоа е лојалноста. 
Приказните, воопшто, им се блиски на младите читатели и учениците, затоа што тие со нив се среќаваат уште во најраното детство. Во раното детство, кога приказните најмногу се сакани, не изгледа неверојатно постоењето на разни натприродни суштества и сили (самовили, ламји, змеови...). Никому не му било чудно и неверојатно што хероите од приказните дури го разбирале и говореле немуштиот јазик, јазикот на животните и птиците, како што и овие го знаеле човечкиот говор (Пенушлиски 1981:424-425). Третата приказна е всушност, фантастична приказна (сказна), со наслов Мома Тентелина и волкот. Преку оваа сказна се настојува учениците да осознаат дека секогаш треба да се ветува само она што може да се оствари, но, исто така, се глорифицира братовата приврзаност кон сестрата која тргнува да ја спаси од волкот. Сето тоа во сказната е лесно остварливо ако на помош "се повикаат" волшебните предмети со чудесна моќ (кравајче, чешел, калап сапун). Волшебните предмети со чудотворна моќ спаѓаат меѓу најкарактеристичните елементи на сказната. Се смета дека обилната застапеност на чудотворните предмети во сказната е плод на дамнешното верување на човекот во магиските обреди, што тој ги извршувал со помош на различни материјални реквизити (Саздов 1997:166). Глорифицирајќи ги најпозитивните човекови особини, а осудувајќи го злото, со внесувањето на овие содржини во наставата, се остварува највисоката етичка или воспитна цел – да се изградат здрави поколенија кои ќе тежнеат кон остварување на своите цели и нема да потклекнат пред искушенијата и тешкотиите во животот. Образовните цели се заокружуваат со сознанието дека постојат повеќе видови народни приказни: реалистични (новели), фантастични (сказни), хумористични, итн.
Народната литература зазема голем дел и во учебникот за шесто одделение
. Откако, најпрвин, се продлабочуваат знаењата на учениците за класификацијата на поезијата на народна и уметничка, преку илустративни примери се ангажираат учениците да ги воочат претходно споменатите разлики. Притоа, се запознаваат и со основните белези на народната литература –анонимноста, колективноста, варијантите, архаичноста и сл. За реализација на таа цел, паралелно со интерпретативното читање и разговор за уметничките творби, се применува истиот принцип и со творби од народната лирска и епска поезија. Тука е застапена познатата македонска лирска народна песна Билјана платно белеше и извадок од епската песна Силата на Марко Крале. Следниот чекор е определување на поимот "мотив" и класификација на народната поезија според мотивот каде се застапени љубовни, хумористични песни и други песни од типот на Невеста момче фалеше. Народната поезија наоѓа свое место и при изучувањето на стилските изразни средства (ономатопеја, компарација, метафора). Еве пример за една такви народни песни во контекст на запознавање со стилската фигура ономатопеја: „Туп, туп, со ножиња,/.../Плес, плес со рачиња/еднаш брзо...“ (стр.27), компарација: „Разиграло срце јунаково/како вино во сребрена чаша,/како риба во длабокото море,/како јагне во силното стадо“(стр.30) и метафора: „Момиче ми заплака,/ситна роса зароси;/момиче се насмеа,/летно сʼнце угреа“ (стр.32). На таа возраст, кога учениците се во шесто одделение, овие примери се употребуваат со цел – учениците да осознаат дека стилските изразни средства биле употребувани во народното творештво, се употребувале во првосоздадените уметнички творби, а се употребуваат и во современата уметничка литература.  
Во овој дел се прошируваат знаењата на учениците и со другите видови прозно народно творештво – легендите и преданијата. Во нашиот народ постоеле, се раскажувале и се пренесувале од колено на колено многубројни преданија и легенди, некои од нив го продолжиле својот живот до нашава современост (Пенушлиски 1981: 489). Еклатантен пример за тоа е нивната застапеност во учебниците за основно образование. Од богатата ризница на легенди, во учебникот за шесто одделение е застапена легендата Дедо Нојо ја изнашол лозата, која е од типот на оние легенди во кои се зборува за потеклото на растенија, животни и појави: „Кој ќе пие од виното што ќе го роди лозјево, потоа да биде кроток и весел како рудо јагне; кој ќе пие повеќе, да биде како ѕвер (арслан), јунак и страшен; а кој ќе пие од мерата надвор, за да препие, да паѓа по земја и да се валка, како свиња во тиња, со него сиот свет да се шегува“ (стр.55). Напоредно со легендите, од учениците се бара да ги воочат разликите во текстот и кај преданијата, и тоа во однос на ликовите, темата, содржината, присуството/отсуството на фантастични елементи во нив и сл. За да им се илустрираат овие особености, на учениците најпрвин им се дава на читање текстот на преданието Како настанало селото Галичник, кое спаѓа во групата на етиолошки преданија, затоа што во него се зборува за настанокот на место, а потоа и историското предание Предание за Александар Велики
. Во минатото овие народни умотворби имале огромно значење, бидејќи извршувале несомнена општествено-национална функција: чувајќи го споменот за значајните пресудни историски настани, проткаени со борби и противставување на поробувачите-туѓинци, легендите и преданијата го освежувале и одржувале сознанието за националната самобитност (Саздов 1997:219). 
Во учебникот за седмо одделение
 се застапени други видови творби од македонската народна литература, како жетварски и митолошки песни, елегии, романси и сл. Жетварските песни спаѓаат во групата на трудови песни и централно место во нив зазема трудовиот процес, па затоа наставникот треба да се обиде што е можно посугестивно да им ја долови атмосферата на една жетва на учениците. Освен радоста од собраниот род и успешно завршената работа, на учениците треба да им се прикажат и условите во кои се одвивала самата жетва, кога жетварите честопати биле и гладни и жедни, па оттука не изненадува и затскриената клетва во овие стихови; „...ќе си одат пусто поле на жетва,/да си жнеат таа бела пченица.../трошка сум лебец не јало,/капка сум вода не пило...“ (Жетва, стр.55), а наставникот инсистира учениците да ја осознаат нееднаквоста меѓу луѓето и нечовечкиот однос кон трудот на работниците: „...да знае бегот правина,/ручек би ми донел...“(Пладнина, стр.55).    

Откако на претходното возрасно ниво (во петто и шесто одделение) учениците имаат научено за основните елементи во лирското и епското творештво поодделно, во овој учебник за седмо одделение, за првпат се запознаваат со содржини од лирско-епско творештво и го препознаваат веќе наученото во нив. Во една елегија со наслов Мајка Ангелина си ја тажи својата ќерка, учениците ги препознаваат, пред сè, тажните чувства и расположенија, и се запознаваат со значењето на поимот "елегија" во литературата. Откако се објаснува потеклото на зборот од грчкиот збор "elegion" што во превод значи "тажаленка", на учениците им се презентираат причините заради кои можат да се опеат ваквите тажни и мачни расположби: смртта на некој близок, жал за младост, загубена љубов, посакувана среќа, осаменост и сл. Во конкретниот случај мајката ја тажи својата прерано почината ќерка Разделина, така што оваа народна творба по својата основна расположба се доближува и до тажачките песни од народното творештво. Со крајно едноставната композиција и со избрани епитети (прости и двојни), народните тажачки песни изразуваат длабока емотивност и емотивна напрегнатост, доведена и до вистински драматизам (Саздов 1997:41). Дека се работи за творба блиска до тажачките укажува фактот што во послените стихови преку зборовите на мајката упатени до мртвата ќерка се открива дека тажачката се изведува на самото место, до покојникот; „...да што си се намуртила?“ (стр.58) и користењето на оној карактеристичен извик за тажачките песни – леле: „Леле, леле јас сирота,/јас сирота од господа,/да ми умре Разделина“. Кога станува збор за мелодијата на тажачките песни во тесна врска со неа е припевот кај тажачките песни, одредени извици поврзани со името на покојникот, но и со други изрази на болката, познати како кукања, лелекања и сл (Китевски 1997:211). Оваа творба ги има сите елементи на тажачките песни и според својата содржина. Така, најпрвин се пласира фактот дека ќерката е почината, потоа во еден подолг дел следува повикот до неа да не го напушта овој свет „за да влезеш в црна земја“, се  дава и причината за смртта „...Оти ти си многу болна/и не можеш да доодиш“, како и долготрајната и неуспешна битка со болеста „...твое срце отруено/од пустине горки билки...“ (стр.58). Покрај сознанието за тажниот тон и расположение што преовладува во ваквите песни, учениците имаат за цел да ги препознаат белезите на народното творештво, во елегиите како лирско-епски вид. 

И народните балади го нашле своето место во овој учебник. Заљубиле се две луди млади е балада што им се експлицира на учениците како лирско-епска песна со епски и лирски елементи, која со многу чувства опева некој настан кој често завршува трагично. Притоа, се инсистира на тоа учениците да ги препознаат и посочат лирските елементи кои се поврзани со емоционалноста, а епските со раскажувањето на некој настан со драмска напнатост. Посочената балада е од типот на баладите со митолошки содржини затоа што во неа е присутен мотивот за метаморфозата на луѓето во разни облици од животинскиот и растителниот свет. Во македонското народно творештво темите за чудните преобразби што се јавуваат и во интернационални рамки, нашле и свое поетско обликување – во народните балади. Во нив, тие можат да се сретнат како: 1.Метаморфози во растенија, 2.Метаморфози во птици и 3. Метаморфози во животни. Најголемиот дел од овие балади го завземаат метаморфозите од растителниот свет, пришто најраспространетиот, веројатно и најомилениот сижет е за лошата маќеа како причина за несреќна, нереализирана љубов (Попова 1990:76) И во случајов со посочената балада се работи за метаморфоза во облици од растителниот свет како резултат на злобата на маќеата: „Ми ги дочула кучка маштеа,/та ми отишла на нови пазар,/та ми купила горка вода/та ми отрула две луди млади“ (стр.62). По смртта на несреќно вљубените и нивниот погреб, тие и во задгорбниот живот настојуваат да бидат заедно преку метаморфози – момата се претвора во „долга лозница“, а момчето во „црвен трендафил“. И по нивното сечење и горење од страна на маќеата и претворање во „бела пепел“, од нив, во градината никнува босилек кој го носат и младите и старите во пазуви. На крај, на учениците им останува впечатокот дека големата празнина што се јавува зад уништените животи на двајцата млади, се исполнува со вербата во љубовта ослободена од сè што е телесно, а преку суптилна симболика не е тешко да се долови дека всушност победата се наоѓа во поразот, зашто останува да трае она што неизбежно мора да се жртвува (Попова 1990:78). Реализираната образовна цел остава трајни познавања за баладата како лирско-епска песна со трагичен крај. 
Во учебникот за осмо одделение
 се застапени следниве творби од македонската народна литература: Момче невеста фалеше, Ерген шета, ерген оди, Крале Марко и Црна Арапина, Ерген одев сто години, и Разболе се девојка. Во горенаведените хумористични песни се осудува мрзливоста кај жените и невестите и желбата да ја избегнат работата по дома или на поле, а како единствен "лек" за мрзата се посочува: „...за неа е лекот готов-/мотиката, лопатата“ (Ерген шета, ерген оди, стр.70).

Сите овие песни се користат за на учениците да им се објасни стилско-изразното средство иронија, односно давањето на прикриено, спротивно значење на зборовите од она што навистина значат, при што најчесто се посочуваат, осудуваат и жигосуваат негативните човечки особини – мрзливоста, плашливоста и сл. Народот отсекогаш имал посебен однос кон трудот што го опеал во многу трудови песни. И како што во трудовите песни со восхит зборува за трудољубивите поединци, за вредните луѓе, така во хумористично-сатиричните песни, некогаш ги става на благ потсмев, некогаш на остра критика мрзеливците, оние луѓе што и меѓу народот биле презрени и потценети. А што друго заслужувале освен јавна критика оние жени што ретко и куќата ја метеле... (Китевски 2000:143-144). Образовната цел е насочена кон препознавање на иронијата во народното творештво изразена во поблага форма, која што треба и воспитно да делува на идните генерации дека критиката може да биде изразена во поблага форма (ненавредливо), а сепак да има големо влијание. 
Во функција на запознавање на учениците со повеќезначноста на зборовите, т.е. со нивното преносно значење, во овој учебник се толкуваат три басни (Пес и срна, Се променил, Магаре во кожа). Басната како конципирана алегориска приказна за животинскиот свет, со интересните ликови и хуморни ситуации, е мошне привлечна за децата од пониските одделенија во основното образование (Цветковић 2003:49).  Но, и покрај тоа, во овој дел, акцентот не поставен на местото на басната во наставните планови и програми, туку таа се користи како мошне илустративен пример преку кој учениците се запознаваат со алегоријата со која преку преносното значење на зборовите постојат големи можности на најнепосреден начин да се изнесе вистината, односно да се проговори за размислувањата и чувствата на луѓето, а воедно и да се прикажат и нивните недостатоци и меѓусебни односи. Алегоријата која што уште се нарекува и "проширена метафора" им дава можност на учениците да ги сублимираат своите познавања за стилските изразни средства, особено за различните видови на метафора, а преку присуството на алегоријата во басните, како релативно стар вид на литература, да го откријат присуството на истата и во другите видови народно творештво.
2. Резултати од спроведеното истражување за застапеноста и рецепцијата на народната литература во основното образование (од  V-VIII одделение)
Истражувањето беше спроведено во повеќе основни училишта во Штип, Р.Македонија, при што беа анкетирани 14 наставници по македонски јазик. Резултатите од спроведеното истражување (по одделните прашања) се следните:
1. Колку (во кој обем)е застапена народната  литература  во наставната програма 
од 5 до 8 одд. во основното образование?

[image: image1.emf]Доволно

Недоволно


2. Колку според Вас е важно да се изучува народната  литература во основното 
образование?

[image: image2.emf]Многу Важно

Делумно Важно

Недоволно Важно


Дали според Вас изборот на содржините од народната литература е соодветен за да може да се постигнат образовните цели?

4. Колкав интерес побудува народната литература кај учениците? Покажуваат ли 
интерес за проучување?

[image: image4.emf]Голем интерес

5. Колкав е степенот на перцепцијата (усвојувањето, разбирањето, компарирање 
со друг вид и сл.)?

[image: image5.emf]Голем степен

6. Кој вид од народната литература учениците полесно го перцепираат?

7. Колку народната литература наоѓа место во книжевното уметничко градење и 
издигнување на личноста на ученикот?

[image: image7.emf]Значително

ЗАКЛУЧОК


Истражувањето покажува дека застапеноста на народната литература во наставните содржини предвидени за учениците од петто до осмо одделение е во доволна мера. Изборот на содржините е разновиден и побудува голем интерес кај учениците, при што евидентно е дека епското творештво побудува поголем интерес од лирското. Изучувањето на народната литература е од голема важност за учениците и има силно влијание при нивното книжевно и уметничко издигнување како личности.

Summary
This paper focuses on the analyze of the occurrence of various types of genres of the folk literature in teaching mother language (Macedonian) in primary schools and their function that  is used in the  teaching process. Moreover, the emphasis is put on the curriculum from fifth to eighth grade in several schools in Stip, R. Macedonia. Through this research, conducted among teachers who teach only a certain subject, i.e. from fifth to eighth grade, an attempt is made to answer the questions related to pupil's reception of folk literature, performed among pupils of different age groups.

